
NUQSONLAR BILAN FARQLI 
XARAKTERISTIKASI

Oripova Zilola
Toshkent Kimyo xalqaro universiteti magistranti

Annotatsiya: Ushbu maqolada alaliya nutqiy nuqsonining mohiyati, uning shakllanish sabablari hamda boshqa nutq 
buzilish turlaridan farqlovchi xususiyatlari ilmiy asosda yoritilgan. Asosiy e’tibor alaliyaning afaziya, duduqlanish, dis­
laliya va rinolaliya kabi nutq buzilishlaridan farqli jihatlariga qaratilgan. Tadqiqotda nevrologik, psixologik va lingvistik 
omillar nuqtayi nazaridan tahlil o‘tkazilib, alaliya bilan og‘rigan bolalar nutqini rivojlantirishda kompleks yondashuv zarur­
ligi asoslab berilgan.

Kalit so‘zlar: alaliya, nutq buzilishi, afaziya, duduqlanish, dislaliya, rinolaliya, markaziy asab tizimi, logopedik reabilitat­
siya.
Abstract: This article scientifically examines the nature of the speech disorder alalia, its causes of formation, and the fea­
tures that distinguish it from other types of speech impairments. The main focus is placed on differentiating alalia from dis­
orders such as aphasia, stuttering, dyslalia, and rhinolalia. The study analyzes neurological, psychological, and linguistic 
factors and substantiates the importance of a comprehensive approach to developing speech in children with alalia.

Key words: alalia, speech disorder, aphasia, stuttering, dyslalia, rhinolalia, central nervous system, speech therapy 
rehabilitation.
Аннотация: В данной статье на научной основе рассматривается сущность речевого дефекта алалии, причины 
его формирования и отличительные особенности от других видов речевых нарушений. Основное внимание уде­
лено аспектам, отличающим алалию от таких речевых нарушений, как афазия, заикание, дислалия и ринолалия. 
В исследовании проведён анализ с точки зрения неврологических, психологических и лингвистических факторов, 
а также обоснована необходимость комплексного подхода к развитию речи у детей с алалией.

Ключевые слова: алалия, речевое нарушение, афазия, заикание, дислалия, ринолалия, центральная нервная 
система, логопедическая реабилитация.

KIRISH
Inson nutqi murakkab neyropsixologik jarayon bo‘lib, u miya po‘stlog‘idagi maxsus markazlar faoliyatining 

uyg‘unlashuvi natijasida shakllanadi. Ushbu markazlarning faoliyati buzilganda, turli xil nutq nuqsonlari paydo 
bo‘lishi mumkin. Shulardan eng murakkablaridan biri – alaliya bo‘lib, u markaziy asab tizimining erta organik 
zararlanishi natijasida bolaning nutqining shakllanmasligi yoki sezilarli darajada kechikishi bilan tavsiflanadi.

Alaliya boshqa nutq buzilish turlaridan, jumladan dislaliya, dizartriya va afaziya kabi holatlardan nafaqat 
klinik manbai, balki patogenezi, simptomatikasi hamda logopedik tuzatish yondashuvlari bilan ham farqlanadi.

So‘nggi yillarda logopediya va nutq patologiyasi sohalarida olib borilayotgan ilmiy tadqiqotlar inson 
nutq faoliyatining shakllanishi, rivojlanishi va buzilish holatlarini o‘rganishda yangi ilmiy yondashuvlarni talab 
etmoqda. Zamonaviy nutq terapiyasi amaliyotida eng murakkab va ko‘p qirrali nutq buzilishlardan biri sifa­
tida alaliya alohida o‘ringa ega. Mazkur buzilish markaziy asab tizimi, xususan bosh miya po‘stlog‘ining nutq 
zonalari faoliyatining erta yoshda organik zararlanishi bilan bog‘liq bo‘lib, nutqning to‘liq yoki qisman rivojlan­
maganligi bilan xarakterlanadi.

Ushbu nuqsonning o‘ziga xosligi shundaki, u nafaqat nutqning fonetik-fonematik va leksik-grammatik tizim­
lariga, balki bolaning umumiy psixik rivojlanish jarayonlariga ham ta’sir ko‘rsatadi. Shu sababli, alaliya holat­
larida logopedik reabilitatsiya jarayonlari ko‘p bosqichli, tizimli va individual yondashuvga asoslangan bo‘lishi 
zarur.

Bugungi kunda O‘zbekiston Respublikasi ta’lim tizimida maxsus pedagogika va logopediya yo‘nalishlari­
ning izchil rivojlanib borayotgani alaliyani erta aniqlash va samarali korreksiya qilish imkoniyatlarini kengaytir­

moqda. Shu nuqtayi nazardan, alaliya bilan og‘rigan bolalarni erta tashxislash, ularni differensial diagnostika 
asosida boshqa nutqiy nuqsonlardan (masalan, dizartriya, afaziya, rinolaliya, dislaliya, umumiy nutqiy rivojlan­
maganlik) farqlash hamda individual korreksion yondashuvni belgilash dolzarb ilmiy-amaliy masalalardan biri 
sanaladi.

Har bir nutqiy nuqsonning klinik-pedagogik ko‘rinishlari, etiopatogenezi va korreksion ishlarda qo‘llanila­
digan uslublari o‘ziga xosdir. Shu bois, to‘g‘ri tashxis qo‘yish va har bir bolaga individual yondashuvni ta’minlash 
– ularning nutqiy rivojlanish sur’atlarini oshirish va ijtimoiy moslashuvini yaxshilashda muhim ahamiyat kasb 
etadi.

MAVZUGA OID ADABIYOTLAR SHARHI
Tadqiqotchilar – L.S. Vygotskiy (1934-yil), A.R. Luriya (1962-yil), R.E. Levina (1991-yil), T.B. Filicheva 

(2017-yil), G.V. Chirkina (2017-yil) va M.N. Suxareva (1981-yil) – alaliyaning mohiyatini nutqni boshqaruvchi 
markaziy tizimlarning erta organik disfunktsiyasi sifatida talqin etadilar. Ularning fikricha, alaliyada asosiy 
muammo miyaning nutqiy markazlari integratsiyasining buzilishi bilan bog‘liq bo‘lib, bu holatni oddiy “nutq 
kechikishi” sifatida emas, balki markaziy nutq mexanizmlarining yetarli shakllanmaganligi sifatida baholash 
to‘g‘riroqdir.

Tadqiqotlar shuni ko‘rsatadiki, alaliya – murakkab neyropsixologik buzilish bo‘lib, u nutq, tafakkur va psixik 
rivojlanish jarayonlariga birgalikda ta’sir ko‘rsatadi. Shu bois, uni o‘z vaqtida aniqlash va kompleks logopedik 
yondashuv asosida korreksiya qilish bolaning nutqiy hamda intellektual rivojlanishini samarali qo‘llab-quvvat­
laydi.

TADQIQOT METODOLOGIYASI
Shu jihatdan, alaliyaning boshqa nutqiy nuqsonlardan farqlanuvchi xususiyatlarini ilmiy asosda tahlil etish, 

ularning psixonevrologik, lingvistik va logopedik belgilarini taqqoslab o‘rganish logopediya fanining nazariy 
hamda amaliy yo‘nalishlarini boyitadi. Mazkur tadqiqot aynan shu yo‘nalishga qaratilgan bo‘lib, alaliyaning 
boshqa nutqiy nuqsonlardan farqlovchi diagnostik, klinik va pedagogik mezonlarini aniqlash orqali maxsus 
ehtiyojli bolalar bilan ishlashda logoped, defektolog va nevropatologlar o‘rtasidagi hamkorlikni takomillashti­
rishga xizmat qiladi.

Alaliya – bu bolalarda markaziy asab tizimi, xususan bosh miyaning nutq bilan bog‘liq zonalarining erta 
organik zararlanishi natijasida yuzaga keladigan murakkab nutqiy rivojlanish buzilishidir. Bunday holatda 
bola eshitish qobiliyatiga ega bo‘lsa-da va so‘zlovchi muhitda tarbiyalansa-da, nutqning shakllanish jarayoni 
kechikadi yoki sekin rivojlanadi. Odatda, alaliya hayotning ilk yillarida – ya’ni nutq shakllanishi uchun eng sezgir 
davrda (0–3 yosh oralig‘ida) miya tuzilmalari zararlanganda yuz beradi. Bu davrda sodir bo‘ladigan har qanday 
organik shikastlanish bola nutqining barcha tarkibiy qismlariga – fonetik, leksik, grammatik va sintaktik tizim­
larga – sezilarli ta’sir ko‘rsatadi.

Nutq – bu murakkab psixofiziologik faoliyat bo‘lib, u faqat miyaning turli sohalari uyg‘un faoliyat ko‘rsatgan 
taqdirdagina to‘laqonli shakllanadi. Shu sababli, alaliya holatlarida nafaqat Broka va Vernike zonalari faoli­
yatida, balki ular bilan funksional bog‘liq bo‘lgan boshqa miya markazlarida ham integratsion jarayonlar buzi­
ladi. Bu esa bolaning so‘z boyligini kengaytirish, grammatik tizimni o‘zlashtirish hamda fonematik eshituvni 
rivojlantirish jarayonlarini murakkablashtiradi.

Etiologik jihatdan alaliya ko‘pincha perinatal ensefalopatiya, tug‘ruq jarayonidagi asfiksiya, homiladorlik 
davridagi infektsiyalar, travmatik ensefalitlar, nevroinfeksiyalar yoki miyaning organik zararlanishlari natijasida 
kelib chiqadi. Ayrim holatlarda bu buzilish irsiy yoki genetik omillar, shuningdek homiladorlik paytidagi surunkali 
kasalliklar va erta bolalik davridagi bosh miya jarohatlari bilan ham bog‘liq bo‘ladi. Ijtimoiy-psixologik omillar, 
xususan bola bilan yetarli muloqotning yo‘qligi, emotsional sovuqlik va nutqiy stimulyatsiyaning sustligi, alaliya 
kechishini murakkablashtiruvchi ikkinchi darajali omillar sifatida namoyon bo‘ladi.

Alaliyaning mohiyati shundaki, bu nuqsonda nutq faqat kech shakllanmaydi, balki tizimli yetilmaganlik bilan 
tavsiflanadi. Boshqacha aytganda, bolaning nutqi o‘zlashtirish bosqichlarini to‘liq bosib o‘tmaydi, so‘zlar, gram­
matik tuzilmalar hamda nutq harakati uchun zarur bo‘lgan neyrofiziologik asoslar to‘liq shakllanmaydi. Shu 
sababli, alaliyali bolalarda nafaqat og‘zaki nutq, balki ichki nutq, tafakkur, diqqat, xotira va idrok kabi psixik 
jarayonlarning rivojlanishida ham sekinlashuv kuzatiladi.

Shunga qaramay, zamonaviy logopedik yondashuvlar, jumladan neyropsixologik reabilitatsiya va integrat­
sion ta’lim texnologiyalari, alaliyali bolalarda nutq va tafakkur faoliyatini bosqichma-bosqich tiklash imkonini 
bermoqda. Shu sababli, erta tashxis va individual yondashuv bolaning nutqiy va ijtimoiy moslashuvini tezlashti­
ruvchi eng samarali omillardan biri hisoblanadi.

Birinchidan, alaliyada nutq shakllanishining tizimli rivojlanmaganligi asosiy belgi hisoblanadi. Bu holat 
bolaning butun nutq tizimini – fonetik, fonematik, leksik, grammatik va sintaktik darajalarni – qamrab oladi. 
Boshqa nutqiy nuqsonlarda, masalan dislaliya yoki rinolaliyada, faqat ayrim tovushlarni talaffuz etish mexanizmi 
buziladi, biroq umumiy nutq tizimi saqlanib qoladi. Shu sababli, alaliya ko‘p hollarda umumiy nutqiy rivojlan­
maganlik bilan aralashib ketadi. Ammo ularning mohiyatida muhim farq mavjud: umumiy nutqiy rivojlanma­
ganlik – bu nutq shakllanishidagi kechikish, alaliya esa markaziy nutq mexanizmlarining to‘liq shakllanmagan­
ligi bilan izohlanadi.

Ikkinchidan, afaziya bilan alaliya o‘xshash belgilarni namoyon etsa-da, ularning kelib chiqish davri va pato­
genezi tubdan farq qiladi. Afaziya ilgari shakllangan nutqning yo‘qolishi yoki buzilishi bo‘lib, asosan kattalarda 
yoki nutqi shakllangan bolalarda miyaning shikastlanishi natijasida kuzatiladi. Alaliya esa, aksincha, nutq hali 
shakllanmasdan turib, miya faoliyatining buzilishi oqibatida vujudga keladi. Shu bois, alaliya – bu nutqning rivo­
jlanmaganligi, afaziya esa nutqning qisman parchalanishi bilan tavsiflanadi.

Uchinchidan, dizartriya va alaliya o‘rtasidagi asosiy farq buzilishning darajasi va manbaida namoyon 
bo‘ladi. Dizartriyada, asosan, nutq apparati mushaklarining innervatsiyasi buzilib, tovush talaffuzi, ritm, intonat­
siya va nutq motorikasi bilan bog‘liq qiyinchiliklar kuzatiladi. Biroq bu holatda bolaning so‘z boyligi, grammatik 
tuzilmalari va nutq mazmuni asosan saqlanadi. Alaliyada esa bu komponentlar ham yetarli darajada rivojlan­
magan bo‘ladi. Ya’ni, alaliya holatida nafaqat artikulyatsion apparat, balki nutq faoliyatining markaziy boshqaruv 
mexanizmlari ham to‘laqonli ishlamaydi.

To‘rtinchidan, rinolaliyada nutqning buzilishi asosan fiziologik sabablar – ya’ni burun bo‘shlig‘i yoki yumshoq 
tanglay faoliyatining yetarli emasligi bilan bog‘liq bo‘ladi. Bu holatda nutqning tembri va ovoz rezonansi o‘zga­
radi, biroq semantik va grammatik tizimlar asosan saqlanadi. Shu bilan birga, rinolaliya bilan og‘rigan bolalarda 
logopedik mashg‘ulotlar yordamida nutqni tiklash nisbatan qisqa muddatda amalga oshiriladi. Alaliya holat­
larida esa logopedik ta’sir ko‘rsatish jarayoni uzoq muddatli, tizimli va psixonevrologik qo‘llab-quvvatlashni talab 
qiladi. Bunday integratsion yondashuv bolaning nutqiy, psixologik va intellektual rivojlanishini izchil shakllanti­
rishga xizmat qiladi (1-jadval).

1-jadval: Quyidagi jadvalda alaliyaning asosiy differensial belgilarini boshqa nutqiy nuqsonlar bilan taqqoslash 
asosida umumlashtirilgan holda ko‘rish mumkin

Ko‘rsatkichlar Alaliya Afaziya Dizartriya Dislaliya Rinolaliya

Kelib chiqish 
davri

Nutq 
shakllanmasdan 
oldin (0–3 yosh)

Nutq 
shakllanganidan 
keyin

Har qanday 
yoshda Bolalikda Bolalikda

Asosiy sabab
Markaziy nutq 
markazlarining 
organik zararlanishi

Miya jarohati, 
insult, travma

Markaziy va 
periferik nerv 
tizimi buzilishi

Artikulyatsion 
apparat 
kamchiliklari

Rezonator tizim 
patologiyasi

Nutq holati
Nutq tizimli 
rivojlanmagan yoki 
yo‘q

Oldin mavjud nutq 
buzilgan

Artikulyatsiya 
buzilgan, nutq 
mavjud

Ayrim tovushlar 
noto‘g‘ri talaffuz 
qilinadi

Ovozni chiqarish 
rezonansi buzilgan

Fonematik 
eshituv Rivojlanmagan Qisman saqlangan Odatda 

saqlangan Saqlangan Saqlangan

Grammatik tizim Jiddiy buzilgan Qisman saqlangan Saqlangan Saqlangan Saqlangan

Leksik boylik Juda kam Qisman saqlangan Yetarli Yetarli Yetarli

Psixik jarayonlar Umuman sust 
rivojlangan Asosan saqlangan Saqlangan Saqlangan Saqlangan

Tiklanish 
jarayoni

Uzoq muddatli, 
kompleks

Qayta tiklash 
mumkin

Logopedik va 
fizioterapevtik 
mashqlar bilan 
to‘g‘rilanadi

Qisqa muddatli 
tuzatish yetarli

Jarrohlik yoki 
rezonansni 
to‘g‘rilash orqali 
yaxshilanadi

Jadvaldan ko‘rinib turibdiki, alaliya nutqning shakllanish bosqichida yuzaga keladi va butun nutq tizimining 
kompleks buzilishi bilan tavsiflanadi. Dislaliya, dizartriya yoki rinolaliya esa asosan artikulyatsion yoki fonetik 
darajadagi buzilishlar bilan cheklanadi. Alaliyaning boshqa nutqiy nuqsonlardan asosiy farqlovchi jihati shun­
daki, unda markaziy nutq tizimi yetarli darajada shakllanmagan bo‘ladi. Natijada bola nutqni o‘zlashtirishning 
tabiiy bosqichlarini to‘liq o‘ta olmaydi. Shu sababli, alaliyali bolalarda nutqni shakllantirish faqat fonetik yoki 
leksik darajada emas, balki psixolingvistik, neyropsixologik va pedagogik yondashuvlar majmuasini talab etadi.

Alaliya bilan og‘rigan bolalarda nutq faoliyatini tiklash logopedik amaliyotda ko‘p bosqichli va tizimli 
jarayon bo‘lib, u individual yondashuvni talab qiladi. Chunki alaliya faqat artikulyatsion apparatning emas, balki 
butun nutq tizimining markaziy boshqaruv mexanizmlarini qamrab oladi. Shu bois logopedik ta’sir jarayoni 
fonetik mashqlar bilan cheklanmay, psixolingvistik, neyropsixologik va pedagogik metodlarni uyg‘unlashtirgan 
kompleks reabilitatsiya tarzida amalga oshiriladi.

Alaliyada logopedik ishni tashkil etishda asosiy tamoyil – bolaning yosh xususiyatlari, nutqiy rivojlanish 
darajasi, asab tizimi holati va intellektual salohiyatiga mos individual yondashuvni ta’minlashdir. Har bir bola 
uchun tashxis asosida korreksion dastur ishlab chiqiladi. Ushbu dasturda fonematik eshituvni rivojlantirish, so‘z 
boyligini kengaytirish, grammatik tizimni shakllantirish, og‘zaki va ichki nutqni faollashtirish kabi yo‘nalishlar 
uyg‘un holda olib boriladi.

Logoped bolaning mavjud imkoniyatlarini aniqlab, shu asosda nutq faoliyatini bosqichma-bosqich rivoj­
lantiradi. Masalan, motor alaliyada dastlab artikulyatsion motorikani faollashtirish, so‘ngra tovush birikmalarini 
avtomatlashtirish muhim bo‘lsa, sensor alaliyada eshituv idrokini va so‘zlarni farqlash qobiliyatini rivojlantirish 
ustuvor yo‘nalish bo‘ladi.

Alaliyaning tiklanish jarayonida tizimlilik va ketma-ketlik tamoyillariga qat’iy amal qilinadi. Logopedik 
mashg‘ulotlar kompleks yondashuv asosida olib borilib, ular bolaning psixologik, lingvistik va fiziologik rivojla­
nish darajasiga mos ravishda tashkil etiladi. Dastlabki bosqichda logoped bola bilan muloqotni yo‘lga qo‘yadi, 
diqqat, xotira va idrok jarayonlarini faollashtiradi hamda nutqiy motivatsiyani shakllantiradi. Keyingi bosqichda 
tovushlarni eshituv orqali farqlash, artikulyatsion gimnastika, nafas va ovoz mashqlari bajarish orqali fonetik 
va fonematik rivojlanish ta’minlanadi. So‘ngra leksik-grammatik bosqichda bola so‘z boyligini kengaytiradi, 
gap tuzilishini o‘rganadi va semantik bog‘lanishlarni mustahkamlaydi. Yakuniy bosqichda esa kommunikativ 
ko‘nikmalar rivojlantirilib, bola nutqni erkin muloqotda qo‘llash, dialog va monolog shakllaridan foydalanish, 
shuningdek ijtimoiy muhitga moslashish ko‘nikmalarini egallaydi. Ushbu bosqichlar bir-birini mantiqan to‘ldirib 
boradi va har birida bolaning faol ishtiroki rag‘batlantiriladi. Alaliyada multimodal yondashuv logopedik ish 
samaradorligini sezilarli darajada oshiradi, chunki bunda eshituv, ko‘ruv va kinestetik sezgi kanallari birga­
likda faollashtiriladi. Masalan, vizual materiallardan, piktogrammalardan, jest va mimikalardan hamda predmetli 
harakatlardan foydalanish so‘zlarning ma’nosini mustahkamlashga yordam beradi. Shu bilan birga, logoritmika, 
neyropsixologik mashqlar, nafas va ovoz terapiyasi hamda artikulyatsion gimnastika kabi qo‘shimcha metodlar 
alaliyali bolalarda nutq motorikasini va ritmik sezgirlikni rivojlantirishda muhim ahamiyat kasb etadi. Zarurat 
tug‘ilganda bu jarayon musiqiy terapiya, psixokorreksion o‘yinlar yoki fizioterapevtik mashg‘ulotlar bilan uyg‘un­
lashtiriladi. Logopedik yondashuvning muhim jihatlaridan yana biri – oilaviy va pedagogik hamkorlikdir. Ota-
onalar logoped tomonidan tavsiya etilgan mashqlarni uy sharoitida muntazam takrorlab, bola bilan faol muloqot 
olib borishlari lozim, chunki bu amaliyot bola nutqining rivojlanish jarayonini tezlashtiradi. Shuningdek, tarbi­
yachilar, psixologlar va nevropatologlar bilan olib boriladigan o‘zaro hamkorlik korreksion natijalarni mustah­
kamlashga xizmat qiladi. Logopedik mashg‘ulotlar nafaqat talaffuzni to‘g‘rilash, balki nutqning ma’no shaklla­
nish jarayonini tiklashga yo‘naltiriladi. Bu jarayon psixolingvistik tahlilga asoslanadi, ya’ni logoped bolaning so‘z 
idroki, semantik tarmoqlanishi va grammatik strukturalarni anglash qobiliyatini o‘rganadi hamda shu asosda 
individual nutq modellarini shakllantiradi.

XULOSA VA TAKLIFLAR
Alaliya – nutqning markaziy mexanizmlari yetishmovchiligi bilan bog‘liq murakkab buzilish bo‘lib, u boshqa 

nutqiy nuqsonlardan farqli ravishda butun nutq tizimining strukturaviy hamda funksional faoliyatiga ta’sir 
ko‘rsatadi. Ushbu holatda markaziy asab tizimining rivojlanish darajasi, nutq zonalarining faol integratsiyasi va 
psixolingvistik jarayonlarning uyg‘unligi muhim ahamiyat kasb etadi. Dislaliya, dizartriya, afaziya yoki rinolali­
yadan farqli ravishda alaliyaning tashxisida etiologik, lingvistik va neyropsixologik belgilar majmuasi birgalikda 
inobatga olinadi. Logopedik korreksiya jarayoni esa har bir bola uchun individual tarzda, tizimli va bosqichma-
bosqich yondashuv asosida olib boriladi. Bunda fonematik eshituvni rivojlantirish, leksik-grammatik tizimni 
shakllantirish, nutqni ijtimoiy kommunikatsiyada faol qo‘llash ko‘nikmalarini mustahkamlashga e’tibor qarati­
ladi. Alaliyaning chuqur o‘rganilishi, uning differensial diagnostik mezonlarini aniqlash hamda erta tashxislash 
metodikalarining takomillashtirilishi bolaning nutqiy va ijtimoiy reabilitatsiyasini samarali tashkil etishda muhim 
ilmiy-amaliy ahamiyatga ega.

2025-yil, noyabr, 11-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

